
Incumbensa Derungs 

concernent l'introducziun dal dretg da votar a la vegliadetgna da 16 onns 

(dretg d'eleger e da votar activ) 

Resposta da la Regenza 

La dumonda da sbassar la vegliadetgna da votar a 16 onns è vegnida tematisada gia 

pliras giadas en il chantun Grischun l'ultim temp. Uschia ha il Cussegl grond refusà 

ils onns 2007 e 2009 duas intervenziuns parlamentaras ch'avevan questa finamira 

(cf. PCG 6 I 2006/2007, p. 1220 ss.; GRP 2 I 2009/2010, p. 343 ss.). Ina iniziativa dal 

pievel per il dretg da votar a la vegliadetgna da 16 onns en il Grischun, ch'era vegni-

da lantschada da represchentantas e represchentants da diversas partidas giuvnas, 

n'è betg vegnida inoltrada (cf. FUC nr. 14 dals 9 d'avrigl 2009, p.1394). Sin quai è la 

pretensiun vegnida reprendida da la Sessiun dals giuvenils 2016 e 2019; las peti-

ziuns inoltradas èn vegnidas respundidas da la Regenza en moda negativa (cf. con-

clus da la Regenza dals 16 d'avust 2016, prot. nr. 731/2016, e dals 18 da zercladur 

2019, prot. nr. 461/2019). La situaziun n'è bain betg sa midada fundamentalmain 

dapi lura. Anc adina reguarda la Regenza il dretg da votar a la vegliadetgna da 16 

onns sco betg dal tut nunproblematic, perquai che la maiorennitad dal dretg civil di-

vergiass da la maiorennitad politica. Ultra da quai vegniss stgaffida ina barriera da 

vegliadetgna tranter il dretg d'eleger activ ed il dretg d'eleger passiv. Da l'autra vart  

è il sustegn politic per questa finamira s'augmentà en il Grischun ils ultims onns. 

Ina cumparegliaziun interchantunala mussa, che sulettamain il chantun Glaruna 

enconuscha actualmain il dretg da votar a la vegliadetgna da 16 onns. En auters 

chantuns èn tut ils projects da votaziun per in dretg da votar a la vegliadetgna da 16 

onns vegnids refusads ils ultims onns. Ultimamain il favrer 2020 en il chantun Neu-

châtel ed il settember 2021 en il chantun Uri. Il december 2021 è il parlament chan-

tunal da Lucerna s'exprimì cunter l'introducziun dal dretg da votar a la vegliadetgna 

da 16 onns. Il medem ha il parlament chantunal da Zug concludì il fanadur 2021. 

 

In studi dal Center per democrazia Aarau da l'onn 2021 davart la dumonda da la 

participaziun politica en il chantun Glaruna (Philippe E. Rochat e Daniel Kübler, Die 

politische Beteiligung im Kanton Glarus, matg 2021, Zusatzauswertung) vegn a la 

conclusiun che l'interess per la politica communala e chantunala en questa veglia-

detgna saja plitost sut la media, entant che l'interess dals giuvenils per la politica 

internaziunala saja circa medem gronda sco tar las persunas pli veglias dumanda-

das. Tut en tut possian ins plitost partir dal fatg, che la probabilitad da participaziun 

vegnia ad esser bassa. Pervia dal pitschen dumber da persunas interrogadas saja  

il resultat dentant da valitar cun precauziun.  

 

Tras quai vegn la posiziun da la Regenza affirmada, che la perioda tranter il 16. ed il 

18. onn da vegliadetgna duess er vegnir duvrada per intermediar als giuvenils cun-

tegns ed enconuschientschas politicas en l'ambient da la scola e da promover lur 

cumpetenzas politicas. 

 

La Regenza renconuscha il vast sustegn politic en il Cussegl grond per la dumonda 

che vegn exprimida cun l'incumbensa qua avant maun. En vista a quests fatgs ed en 

vista a las discussiuns activas en auters chantuns e sin plaun federal na vul la Re-

genza betg impedir las stentas per augmentar la participaziun politica dals giuvenils. 

La Regenza è perquai pronta d'acceptar l'incumbensa qua avant maun e da sutta-

metter al Cussegl grond ina midada da la Constituziun chantunala en quel senn, 

ch'ella prevesa il dretg da votar e d'eleger activ a la vegliadetgna da 16 onns per 

fatschentas communalas e chantunalas.   

 

Sa basond sin questas explicaziuns propona la Regenza al Cussegl grond d'acceptar 

questa incumbensa. 

